
Jøkils kvæði


1.

Gevið ljóð og lýðið á
meðan eg vil kvøða
um tann sterka avrekskappa,
Jøkil sonur Bua.

2.

Jøkil settist upp undir seg
morgun ein so snimma,
klæddist skjótt og fór avstað
sín stýrimann at finna.

3.

Hoyr tú Álvin stýrimaður,
hvat er best at gera,
lítið vil faðir unna mær,
eg ætli ei heima at vera.

4.

Hoyr tú Jøkil, vinur mín,
menskur er tú av sonnum,
búgvst til ferðar og legg í hav,
tað sømir Íslands monnum.

5.

Gingu teir til strandar oman,
ríkir menn og reystir,
lunnar brustu og jørðin skalv,
teir drógu knørr úr neysti.

6.

Løgdu út frá Herjarbakka,
settu knørr í hav,
teir vóru skamt frá landi komnir
tá ið tað myrkti av.

7.

Myrkur legðist á sjógvin niður,
ei tað lýsti av,
rókust úti summarið alt,
teir viltust vestur í hav.

8.

Tað leið út á summarið, 

og út á heystsins tíð,
tá kom vindur, veður og frost,
tað gjørdist kavaríð.

9.

Báran brýtur og boðasláttur.
rýkur á hvørjari vág,
eina Jøkil í eystri stóð,
tí hinir fullu frá.

10.

Jøkil stendur í eystrinum,
oysir av lív og deyð,
tríggjar dagar og tretivu
stóð hann í teirri neyð.

11.

Rókust úti í myrkum havi,
sóu eitt sker fyri stavn,
eingin uttan ein neyðar maður
søkir sær tílíka havn.

12.

Legði inn mót skerinum,
lítil var lívsins vón,
góðsið søktist niður í kav,
og skútan gekk í spón.

13.

Jøkil og Álvin komu á sker
í teirri ódnarflóð,
summir av sveinunum reddaðust,
men summir sukku í sjó.

14.

Jøkil og Álvin komu á sker,
Álvin væl seg ber:
hoyr tú Jøkil, vinur mín,
skulu vit doyggja her.

15.

Hoyr tú, Jøkil vinur mín,
tú skal ráða meiri,
tíni ráð eri betri ráð
fyri meg og okkum fleiri.

16.

Jøkil legði frá skerinum,
at svimja seg til landa,
har var brim og aldan stór,
hann tóktist at vera í vanda.

17.

Jøkil svimur seg til lands,
tann hin raski svein,
vátur og illa tuskaður,
og fryst var gler við bein.

18.

Jøkil gekk frá strondini niðan,
so tuskaður sum hann var,
fann uppá ein gamlan skála,
lykil goymdur í stav.

19.

Jøkil skjýtur lokið frá,
hann gongur í myrkrið fram,
tekur skíð, hann leggur á árn,
so bjart í skála brann.

20.

Jøkil snúðist roykinum úr,
tað var alt í senn,
svam so aftur at skerinum,
at finna sínar menn.

21.

Jøkil kom á skerið aftur,
enn er Álvin fittur,
átta vóru stirnaðir,
men átjan livdu eftir.

22.

Jøkil svimur Álv til lands,
alt fyri uttan vanda,
helt ikki upp fyrr enn sveinar allir
komu á turt at standa.

23.

Gingu teir til skálan heim
við so mikið kæti,
restust við, og tóktust at
búkurin vantaði æti.

24.

Jøkil so til orða tekur,
talar eitt orð so brátt:
Hvør er av sveinum til ferðar fús
at vakja her í nátt.

25.

Álvin so til orða tekur:

Nakað man eg skorta,
nei segði Jøkil, eg vakja skal,
eg líti mær best at orka.

26.

Satt er tað, ið talað er,
so er mær frásagt,
sveinarnir løgdust niður at sova,
men Jøkil, hann helt vakt.

27.

Gluggaluft á himli var,
lítið mánin sá,
ymiskir flókar fyri komu,
ymsir drógu frá.

28.

Jøkil gongur við sævarflóð
fram eftir hvítum sandi,
sær hann nakað av sínum góðsi
var rikið upp á landið.

29.

Tóktist honum tvey at síggja
eftir sandinum fara,
bera saman rekagóðs,
sum mann sankar tara.

30.

Gingu tætt fram, sum Jøkil stóð
við so mikið kæti,
ginaðu langt og stigu fast,
ei vóru kvinnu læti.

31.

Tær vóru klæddar í skinnstakki,
niður stóð á tá,
vása hetta um herðar lá,
so ljótt tað var at sjá.

32.

Kjálka stuttar og enni svartar,
nevið langt til vissa,
varrar niður á bringu hingu,
ikki var dámt at kyssa.

33.

Hoyrdi hann teirra samtalu,
Gyðja tók til sín:
Hvør var tann eftir sandinum fór,

eg veit tað ei segði hin. 

34.

Her er komin kappin tann,
ið øllum tykir mun,
so er hann á navni nevndur,
Jøkil Buason.

35.

Gyðja so til orða tekur,
mælir av tungum inna,
vit binda við hann ástarband,
ella lívið av honum vinna.

36.

Jøkil bilaði ikki mót,
hann svørð av slíðrum dróg,
Gyðju tað um hálsin legði,
høvur av buli hjó.

37.

Gnippa sá tað ódnarhøgg,
Gyðju í blóði flóta,
leyp á Jøkil at berjast tá,
ei mundi ilskan tróta.

38.

Syftust bæði hart og skarpt,
Gnippa væl bestóð,
klæðir gingu úr seymi sundur,
Jøkil sveittaði blóð.

39.

Jøkil hugsar við sjálvum sær:
Hetta dregst ov leingi,
tað verður spott, tað frættist heim,
at píka basir dreingi.

40.

Jøkil visti um gomul kneb,
hann fót fyri Gnippu brá,
høvdið fall til jarðar niður,
bulurin aftaná.

41.

Gnippa leit mót Jøkli upp,
mælir av tungum trá:
Nýt nú fallið kallmaður,
og vita hvat tú formár.

42.

Tú skal ikki, trøllkona,
hugsa um hetta her,
nú skal tú sum systir tín,
fáa ta somu ferð.

43.

Hoyr tú Jøkil, vinur mín,
tú lat meg lívið njóta,
eg skal bjarga tínum monnum,
alt hvat ið teimum man tróta.

44.

Jøkil játtaði Gnippu bøn,
meðan hon var í vanda,
bað hana svørja trygdar eið,
og síðani upp at standa.

45.

Gnippa tekur í Jøkils hond,
hon heilsar ungum dreingi,
vit skulu skiljast á hesum sinni,
men vera vinir leingi.

46.

Hoyr tú Jøkil, vinur mín,
tær býðst meiri vandi,
tú er komin í avbygdir,
norður á Grønalandi.

47.

Tú er komin í avbygdir,
inn á fjørðin langa,
faðirs míns helli er skamt herfrá,
men bein er gøtan at ganga.

48.

Surtus eitur faðir mín,
gamal og bogin av elli,
Sirpa eitur móðir mín,
tey búgva saman í helli.

49.

Eg eigi mær teir tríggjar brøður,
ganga uppi á fjøllum,
Eitil er mín yngsti bróðir,
raskastur er av øllum.

50.

Hoy tú Jøkil, vinur mín,
Gyðja var árini tólv
tá ið tú hana av lívi tók,
ellivu eri eg sjálv.

51.

Yngsti alvi eri eg sjálv,
brøðurnir vilja ráða,
teir vilja meg frá arvi skjóta,
eg skal einki fáa.

52.

Jøkil fór til skálan heim
at finna sínar menn,
fyrsti táttur er úti,
men nógv er eftiri enn.

Niðurlag:

Leikum fagurt á foldum
eingin trínur dansin undir moldum.

